
Ներածություն 

 

    Յուրաքանչյուր բնական գիտություն պարունակում է ճիշտ այնքան  ճշմարտություն, 

որքան նրա մեջ մաթեմատիկա կա։ 

                                                                               Է․  Կանտ 

     Ժամանակակից հասարակությունն ու մարդկային գործունեության ոլորտները, 
գիտությունն ու տեխնիկական առաջընթացը անհնար է պատկերացնել առանց 
մաթեմատիկայի։ Մարդկության պատմության ողջ ընթացքում մաթեմատիկան եղել է 
շրջակա աշխարհի ճանաչման միջոց, գործիք, որն օգնել է բնագիտական և մի շարք 
հումանիտար ոլորտներում հաշվարկներ և հետազոտություններ անելու համար։ 
Մարդկային գործունեության գրեթե բոլոր ոլորտներում լայնորեն կիրառվում են 
մաթեմատիկական մեթոդները ու մաթեմատիկայի տարբեր բաժիններում ստացված 
արդյունքները։                                                                                                                                                                                                                                                                               
Մաթեմատիկական կրթությունը ինչպես ընդհանուր, այնպես էլ հատուկ կրթության մաս 
է և հիմնարար դեր ունի բնագիտական, տեխնիկական գիտելիքների ձեռք բերման ու 
խորացման գործում։ Մաթեմատիկական կրթությունը մարդու անհատականությունը, 
մտավոր ու ստեղծագործական պոտենցիալը ձևավորող կարևոր միջոց է։ 
Մաթեմատիկա ուսումնասիրելու միջոցով  ձևավորվում ու զարգանում են այնպիսի 
հատկանիշներ,  ինչպիսիք են տրամաբանորեն մտածելու կարողությունը, 
փաստարկները ճիշտ և հետևողականորեն կառուցելու, մտքերը ճշգրիտ և պարզ 
արտահայտելու ունակությունները, իրավիճակը քննադատաբար գնահատելու, 
վերլուծելու, կարևորն ու երկրորդականը զանազանելու, անջատ փաստերը համադրելու, 
ընդհանրացումներ           անելու  հմտությունները։ 

        Արդի ժամանակաշրջանում յուրաքանչյուր անձ առօրյայում և 
կենսագործունեության ամենատարբեր ոլորտներում անընդհատ առնչվում է 
ֆինանսական խնդիրների, որոնց թվում առավել մեծ նշանակություն ունեն հատկապես 
անձնական ֆինանսների կառավարմանը վերաբերող խնդիրները։ Դրանք արդյունավետ 
լուծելու համար պահանջվում է ունենալ ֆինանսական գրագիտության բավարար 
մակարդակ, ինչը կարող է ձեռք բերվել  միայն նպատակային կրթական ծրագրերի 
շնորհիվ։ 

     Հիմնական դպրոցի 6-րդ դասարանում ուսումնասիրվում է «Մասեր, տոկոսներ, 

հարաբերություններ․ խնդիրների լուծում »  թեման, որի շրջանակում իրականացվում է 

ֆինանսական բաղադրիչի ինտեգրում մաթեմատիկա առարկայում։  Աշխատանքում 

ներկայացրել  եմ  ֆինանսական  բաղադրիչի ինտեգրման իմ փորձը, որտեղ ավելացրել եմ 

նաև իմ կողմից կազմված խնդիրներ։ 

Նպատակը 

 

     Մաթեմատիկայի դպրոցական դասընթացում ֆինանսական կրթության ինտեգրման 

հիմնական նպատակն է նպաստել ֆինանսապես գրագետ անձի ձևավորմանը, անձ, որն 

ունի այնպիսի գիտելիքներ, հմտություններ և մշակույթ, որոնք նրան հնարավորություն 

են տալիս լինելու տեղեկացված, իր անձնական ֆինանսների վերաբերյալ կայացնելու 

պատասխանատու որոշումներ, ձեռնարկելու իրավիճակին համապատասխան ճիշտ 

գործողություններ։ Դա հնարավոր է միայն հիմնավոր հաշվարկների ու համակողմանի 

վերլուծությունների առկայության դեպքում։ Մաթեմատիկական կրթության 

բովանդակության մեջ  ֆինանսական բովանդակությամբ հարցերի ներառումը  

նպատակ ունի մյուս կողմից բարենպաստ ներգործություն ունենալու  «Մաթեմատիկա»  

ուսումնական բնագավառի կրթական խնդիրների արդյունավետ լուծման վրա։ 

        Ֆինանսներին առնչվող իրավիճակներն ունեն այն առանձնահատկությունը, որ 

վերաբերում և հետաքրքրում են բոլորին, ուստի մաթեմատիկական ուսուցման 

ընթացքում  դրանց դիտարկման շնորհիվ՝ 

ա) բարենպաստ իրադրություն է էստեղծվում բոլոր սովորողներին ուսումնական ակտիվ 

աշխատանքի մեջ ներգրավելու համար, 

բ) տեսանելի և ընկալելի է դառնում մաթեմատիկական նյութի կիրառական 

նշանակությունը, ուժեղանում են միջառարկայական կապերը, 

գ) նոր հնարավորություններ են  ստեղծվում մաթեմատիկայի ուսուցման ընթացքում  

գործնական և հետազոտական աշխատանքների կատարման համար, 

դ) բարենպաստ պայմաններ են առաջանում ուսումնական այնպիսի աշխատանքների 

համար, որոնք ծառայում են սովորողների դաստիարակության և սոցիալական 

հմտությունների զարգացման նպատակին։ 

        Մաթեմատիկայի դասընթացը նպաստավոր է սովորողի այնպիսի որակների 

ձևավորման համար, որոնց շնորհիվ նա կկարողանաիր գիտելիքներն ու 

հմտությունները  օգտագործել, մասնավորապես, հետևյալ ուղղություններով՝ 

ա) անձնական և ընտանեկան բյուջեի արդյունավետ կառավարում, 

բ) խնայողությունների կատարում և երկարաժամկետ պլանավորում, 

գ) պարտքերի արդյունավետ կառավարում, 

դ) արդյունավետ գնումների իրականացում, ֆինանսական ծառայություններից 

օգտվելիս տեղեկությունների հավաքագրում, համեմատում և պատասխանատու 

որոշումների կայացում, 

ե) ֆինանսական համակարգում և շուկայում առաջարկվող ծառայություններից 

օգտվելու ռիսկերի գնահատում։ 

Ֆինանսական  կրթության  անհրաժեշտության մասին 

 

   Ամենօրյա  կյանքում  յուրաքանչյուր  անձ առնչվում  է  ֆինանսների  հետ։  Շատ  

գործողություններ  անձը  կատարում  է  իր կենսափորձի  հիման  վրա,  այն  էլ՝  ծանոթ  

իրադրություններում։  Սակայն  ժամանակակից կյանքում  իրադրություններն  այնքան  

արագ  են  փոփոխվում,  որ  մարդն  իր  կամքից անկախ  հաճախ  հանդիպում  է  անծանոթ  

իրադրությունների։  Դա  կարող  է  առաջանալ  տարբեր  գործոններից  կախված,  ասենք,  

ապրանքների  ու  ծառայությունների  գների,  անձնական  կամ  ընտանեկան  բյուջեի  

եկամուտների  ու  ծախսերի,  շուկայում  դրամի  արժեքի,  ավանդին,  վարկին  կամ  

հարկերին  վերաբերող  պայմանների փոփոխություններից։  Ֆինանսական  կրթության  

հիմնական  նպատակն  էլ  հենց  անծանոթ  իրադրություններում  համապատասխան  

որոշումներ  կայացնելու  և  ճիշտ  գործողություններ  ձեռնարկելու  

կարողունակությունների  ձևավորումն  է։   

        « Ֆինանսական  կրթությունը  դպրոցում»  ծրագրի  հիմքում  դրված  են  տասը  

սկզբունքներ։  Այդ  սկզբունքներն  են՝ 

1. Ֆինանսական  առողջություն 

Ֆինանսական  կրթությունը  որպես  կյանքի հմտություն 

Առօրյայում  մարդիկ  գործ  են  ունենում  փողի  հետ։  Ուստի  անհրաժեշտ է  

ձևավորել  գիտելիք,  հմտություններ,  վերաբերմունք  և  վարքագիծ,  որոնք  

կնպաստեն  անձի  գիտակցված,  արդյունավետ  և  պատասխանատու   

ֆինանսական որոշումների կայացմանը։   

2. Փողը պաշտամունք  չէ 

Փողի  ընկալումը  որպես  գործիք 

Իրական  կյանքում  հաճախ  հանդիպում  են  իրավիճակներ,  երբ  փողը  

ֆետիշացվում  է  և  ընկալվում  որպես  նպատակ։ Կարևոր  է  բացառել  նման  

դրսևորումները։  Սովորողների  մեջ  անհրաժեշտ  է  ձևավորել  վերաբերմունք,  որ  

փողը  գործիք  է  նպատակներին  հասնելու  և  անկանխատեսելի դեպքերին  

պատրաստ  լինելու  համար։  Առանձնահատուկ  կարևորություն  ունի  փողը  

բարիք  գործելու  նպատակով  կիրառելու  գիտակցության  ձևավորումը։ 

3. Պատասխանատու  որոշումներ 

Չկան  բացարձակ  ճշմարտություններ 

Անձնական  ֆինանսների  կառավարումը  ունի  սուբյեկտիվ  բնույթ՝  կախված  

անձից  և  իրավիճակից։  Ֆինանսական  կրթության  ինտեգրման   ընթացքում  

անհրաժեշտ  է  քննարկել  իրավիճակին  համապատասխան  հնարավոր  

լուծումները,  այլ  ոչ  թե  տրամադրել  պատրաստի  արդյունքներ,  պետք  է  

սովորողներին  թույլ տալ    ինքնուրույն  զարգացնել  որոշումներ  կայացնելու  

կարողությունը, այլ ոչ  թե  ներկայացնել  որոշակի  պատասխան։  Այս  մոտեցումը  

կօգնի  սովորողներին  հետագայում  գիտակցված,  արդյունավետ  և  

պատասխանատու  որոշումներ  կայացնելու,  ինչպես  նաև  կրելու  դրանց  

պատասխանատվությունը։ 

4.   Ակտիվ  ուսուցում 

Ուսուցման  կապը  իրական  կյանքի  հետ 

Ֆինանսական  կրթության  իրականացման  ընթացքում  ցանկալի  է  կիրառել  

ուսուցման  աշակերտակենտրոն  մոտեցում՝  համադրելով  ակտիվ  ուսուցման  

մեթոդները․  խաղեր  և  խմբային  աշխատանքներ,  նախագծային  

աշխատանքներ,  էքսկուրսիաներ  և  այցելություններ  դեպի ֆինանսական  

կազմակերպություններ։ 

5.     Ազդեցության մասշտաբի  էֆեկտ 

Ուսուցչից՝  սովորողին,  սովորողից՝  ընտանիքին 

Ֆինանսական կրթությունը  դպրոցում  հնարավորություն  է  տալիս  ոչ  միայն  

ձևավորելու  անհրաժեշտ  գիտելիք,  հմտություններ,  վերաբերմունք  և  

վարքագիծ  սովորողների մեջ,  այլև  այդ  գործընթացին  ակտիվորեն  ներգրավելու  

ուսուցիչներին  և  սովորողների  ծնողներին։  Սովորող,  ուսուցիչ  և  ծնող  

արդյունավետ  համագործակցության  շնորհիվ  հնարավոր  կլինի  խթանել  

ֆինանսական  ունակությունների  զարգացումը  հասարակության  բոլոր  

շերտերում։ 

6. Զուգահեռ  ինտեգրում 

Ֆինանսական կրթությունը  ինքնին  առարկա  չէ 

Հաշվի  առնելով  սովորողների  առարկայական  ծանրաբեռնվածությունը  և  

միջազգային  փորձը՝   ֆինանսական  կրթությունը  ներդրվել  է  հանրակրթական  

դպրոցում՝  ինտեգրման  եղանակով։  Կարևորվում  է,  որ  դասերի  ընթացքում  

հավասարապես  շեշտադրվեն  առարկայական  և  ֆինանսական կրթական  

նպատակները։ 

7. Համակարգային  մոտեցում 

«Ես  և  շրջակա  աշխարհը», «Մաթեմատիկա», «Հասարակագիտություն» 

Արդյունավետ  ինտեգրման  տեսակետից   կարևոր  է  ֆինանսական  կրթության  

համակարգային  մոտեցումն  ըստ  կրթական  մակարդակների։  Ընտրված  

առարկաները  փոխլրացնում  են  միմյանց  և  ապահովում  ֆինանսական  

կրթության  շարունակականությունը։ 

8. Նվազագույն  կոմպետենցիաներ 

Ֆինանսները  դինամիկայի  մեջ 

Ներկայումս  համընդգրկուն  և  ազգային  զարգացումները  էապես  ազդում  են   

նաև  ֆինանսական  աշխարհի  վրա։  Չնայած  անձնական  ֆինանսները  

կառավարելու  հիմնարար  սկզբունքներն  անփոփոխ  են՝  ի  հայտ  են  գալիս  

ֆինանսական  նոր  ծառայություններ, գործիքներ  և  իրավիճակներ։ 

9. Շարունակականություն 

Տարրական,  միջին  և  ավագ  դպրոցներ՝ 2-11  դասարաններ 

Ֆինանսական կրթությունը  շարունակական  է։  Սկսած  տարրական  դպրոցից  (2-

րդ  դասարան)՝  պարզից  բարդին  անցնելու  սկզբունքով  դա  համակարգված  

շարունակվում  է  մինչև  ավագ  դպրոց  (մինչև  11-րդ  դասարան),  ընդ  որում՝  բոլոր  

հոսքերում  և  ենթահոսքերում։  Շարունակականության  ապահովումը  նպաստում  

է  անձի  վաղ  զարգացման  տարիքից  ֆինանսներ  կառավարելու  հմտությունների  

ձևավորմանը,  որոնք  զարգանալու  են  նրա  ողջ  կյանքի  ընթացքում։  Կարևոր  է  

նաև  կրթության  առանձնահատուկ  պայմանների  կարիք  ունեցող  սովորողների  

համար  ուսուցիչների  կողմից  ուսումնական  նյութի  հարմարեցումը  նրանց  

հնարավորություններին։ 

10. Աստիճանական  աճ 

Պարզից  բարդին  անցում 

Ֆինանսական  կրթությունը  նպատակահարմար  է  իրականացնել  տարրական  

կարողություններից  աստիճանաբար  բարդին  անցնելու  սկզբունքով՝  

շեշտադրելով  գործնական  գիտելիքը։  Ծրագրի  ներդրման  սկզբնական  շրջանում  

բարձր  դասարաններում  բովանդակության  յուրացման  տեսանկյունից  

դժվարություններ  կառաջանան  ավելի  ցածր  դասարաններում  նախատեսված  

կարողությունների  բացթողման  պատճառով։  Միաժամանակ պետք  է  խուսափել  

տվյալ  տարիքի  երեխային  ավելի  բարձր  դասարանների  համար  նախատեսված  

տեղեկատվություն  հաղորդելու  գայթակղությունից։ 

      Ֆինանսական կրթությունը անհրաժեշտ է  նաև  այն  պատճառով,  որ  

ֆինանսական  գիտելիքների  ու  հմտությունների   հետ  մեկտեղ, ներառվում  են  

նաև  արժեքներ,  որոնք  դրսևորվում  են  վերաբերմունքի  և  վարքագծի  միջոցով։  

Մաթեմատիկական  համատեքստում  կարող  են  ներկայացվել  այնպիսի  

արժեքներ, ինչպես փողի  և  անձնական  ֆինանսների  կառավարման  վերաբերյալ  

դրական  վերաբերմունքը, սովորույթն  ու  մշակույթը,  սեփական  իրավունքների  

պաշտպանությունը՝  որպես  սպառողի,  կարիքների,  պահանջների  և  

հնարավորությունների  ներդաշնակեցումը,  զեղծարարությունից  ու  

խարդախությունից  խուսափումը  և  այլն։ 

 

 

Ֆինանսական  բաղադրիչի  կիրառման  իմ  փորձը 

Թեմա՝  Մասեր, տոկոսներ և հարաբերություններ․ խնդիրների լուծում 
Դասարան 6-րդ 

Ուսուցիչ՝  Շուշանիկ  Մուրադյան 

Դասի  տիպը՝  ամրապնդման  դաս 

 

Դասի  նպատակը՝ 

 

1. Հանրակրթական  նպատակ՝ 

ա) Սովորողներին  փոխանցել  մաթեմատիկական  գիտելիքների, 

կարողությունների  և  հմտությունների  համակարգ, 

բ) օգնել  սովորողներին  տիրապետել  իրականության  ճանաչման  

մաթեմատիկական  մեթոդներին, 

             2. Դաստիարակչական  նպատակ՝ 

Սովորողների  մոտ  կայուն  մաթեմատիկական  հետաքրքրությունների  դաստիարակում 

              3. Գործնական  նպատակներ՝  

ա) ձևավորել գիտելիքներ և կարողություններ մասերի, տոկոսների և 

հարաբերությունների վերաբերյալ,  կիրառել դրանք ֆինանսական բնույթի խնդիրների 

լուծման մեջ, 

բ) նպաստել սովորողի մտավոր ունակությունների զարգացմանը, սովորեցնել հստակ 

ձևակերպել մտքերը, արագ կողմնորոշվել տարբեր իրավիճակներում, ստացած 

գիտելիքները կիրառել  առօրյա կյանքում։ 

գ) Ձեռք բերված գիտելիքները և կարողությունները կիրառել բնագիտական 

առարկաների ուսուցման ընթացքում։ 

Ակնկալվող  արդյունք՝ 

․ Իմանա ինչ է մասը, տոկոսը, հարաբերությունը, կարողանա տոկոսները գրել մասի 

տեսքով և հակառակը՝ մասն արտահայտել տոկոսներով։ 

․ Կարողանա լուծել խնդիրներ մասերի, տոկոսների և  հարաբերությունների վերաբերյալ։ 

․ Գործողություններ կատարելու միջոցով կարողանա հաշվել ստացված եկամուտները։ 

․ Կարողանա ստացած գիտելիքները կիրառել խնայողության, պարտքի, անձնական 

բյուջեի կառավարման համատեքստում։ 

Դասի ընթացքը 

1. Կազմակերպչական մաս (հաշվառում, տնային աշխատանքի ստուգում) 

Դասի արդյունավետությունը բարձր կլինի, եթե ուսուցումը կազմակերպվի 4 

աշակերտից բաղկացած համագործակցային խմբերով։ Փոքր խմբերով 

համագործակցային ուսուցման առավելություններից մեկն էլ այն է, որ դրական 

փոխկախվածությամբ խմբի անդամները, երբ համատեղ դժվարություն են 

հաղթահարում, ապա նա, ով որևէ նյութ է բացատրում ընկերոջը, դրանով իսկ 

զարգացնում է իր կարողությունները (մասնավորապես՝ հաղորդակցական 

կարողություններ) և, բացի այդ, սովորեցնելով ինքն ավելի լավ է սովորում։  Այս փուլում 

ուսուցիչը յուրաքանչյուր խմբի տալիս է մեկ խնդիր՝ ինքնուրույն ուսումնասիրելու։ Եթե 

խմբերի թիվը մեծ լինի խնդիրների թվից, ապա նույն խնդիրը կուսումնասիրի երկու 

խումբ։ 

      Չորս հոգուց բաղկացած խմբերն աշխատում են իրենց տրված առաջադրանքի վրա։ 

      Պատրաստի աշխատանքները փակցվում են դասասենյակի պատերին՝ ստեղծելով  

«պատկերասրահ» ։ 

      Յուրաքանչյուր խումբ մանրամասն ներկայացնում է իր աշխատանքը, 

պատասխանում հարցերին և դասընկերների առաջարկությունների համաձայն՝ 

կատարում  լրացումներ կամ ուղղումներ։ 

2. Խթանման փուլ 

        Ձևավորել պաստառ՝  թերթիկների վրա նախապես գրված 

նախադասություններում լրացնելով բաց թողնված միտքը․  թվի  մասը  գտնելը,  թիվը  

գտնելը  նրա  մասով,, հարաբերությունների  կազմումը,  տրված  թվի  տոկոսները  

գտնելը,  թիվը  գտնելը  նրա  տոկոսներով, երկու  թվերի տոկոսային  հարաբերությունը  

գտնելը,  մեծությունների տոկոսային փոփոխությունը,  ամբողջի բաժանումը  

համեմատական  մասերի ,  մի քանի  թվերի թվաբանական միջինը  գտնելը։ 

3.Խնդիրների լուծում 

1)(Ավանդ) Արթուրն իր խնայած 3 միլիոն դրամը, որպես ավանդ, մեկ տարի ժամկետով 

ներդրեց բանկում՝ 14% տոկոսադրույքով։  Տարին լրանալուց հետո, որքա՞ն գումար նա 

կստանա, եթե հայտնի է , որ ավելացված գումարի 10%-ը գանձվում է որպես 

եկամտահարկ։ 

Լուծում 

       Մեկ տարի հետո Արթուրի ավանդը կլինի 3000 000 (1+14/100)=3 420 000 դրամ։  

Ավելացված գումարը կլինի 420 000 դրամ։  Այս գումարի 10% եկամտահարկը կլինի                                           

420 000*10/100=42 000դրամ։  Արդյունքում Արթուրը կստանա  3 420 000 - 42 000 =  

=3 378 000դրամ                                    

Պատասխան՝  3 378 000 դրամ: 

2)(Գնումներ) Համազգեստի գինը  12 000 դրամ էր։ Օգոստոսին նրա գինը բարձրացավ 

5%- ով, իսկ սեպտեմբերին՝ իջավ 10%- ով։ Որքա՞ն դարձավ համազգեստի գինը 

սեպտեմբերին։ 

Լուծում 

  Օգոստոսին համազգեստի գինը կլինի՝    12 000*(1+5/100) = 12 600 դրամ ,  իսկ 

սեպտեմբերին համազգեստի գինը   կլինի՝ 12 000*(1- 10/100) = 11 340դրամ։ 

Պատասխան՝ 11 340 դրամ։ 

   Հաջորդ  երկու  խնդիրները  իմ  հեղինակային խնդիրներն  են։ 

3)(Ընտանեկան  բյուջե)  Ավագյանների  ընտանիքի  եկամուտը 300 000 դրամ է։ Այդ 

գումարի 10%-ը  խնայելուց  մնացած գումարը բաշխվում է սննդի, կոմունալ 

վճարումների և այլ ծախսերի վրա, ինչպես 5 ։ 1 ։ 3։  Ամսական որքա՞ն գումար է խնայում 

Ավագյանների  ընտանիքը։  Ի՞նչ գումարներ են կազմում ծախսերը՝ առանձին առանձին։ 

Լուծում    

Խնայված գումարը կլինի՝   300 000* 10/100 = 30 000 դրամ 

Մնացած գումարը կլինի՝  300 000 – 30 000 = 270 000 դրամ 

Սննդի վրա կատարված  ծախսը կլինի՝ 270 000 * 5/(5 + 1+ 3 ) = 150 000 դրամ 

Կոմունալ վճարումները՝ 270 000* 1/9 = 30000 դրամ 

Այլ ծախսերը՝  27 000 * 3/9 =90 000 դրամ 

Պատասխան՝ 30 000 դրամ,  150 000 դրամ, 30 000 դրամ, 90 000 դրամ։ 

4) (Միջին աշխատավարձ) Հացի փռում աշխատում են չորս բանվոր։  Նրանց 

աշխատավարձերի չափերն են․ խմոր հունցողինը՝ 150 000 դրամ, գունդ  անողինը 120 

000 դրամ,  գրտնակողինը  140 000դրամ, հացթուխինը 160 000 դրամ։ Որոշել մեկ 

բանվորին բաժին ընկնող միջին աշխատավարձը։ 

Լուծում 

Միջին աշխատավարձը  հավասար է բոլոր աշխատավարձերի միջին թվաբանականին։ 

Այն կլինի՝ ( 150 000 + 120 000 + 140 000 + 160 000) : 4 = 142 500 դրամ 

Պատասխան՝  142 500 դրամ։ 

     Եզրահանգում․  ուսուցչի արդյունավետ աշխատանքի նախապայմաններից մեկը 

ուսուցման բազմազան միջոցներին տիրապետելն է ։ Ուսուցիչը դասավանդման 

ընթացքում պետք է ստեղծի համապատասխան իրադրություն և պայմաններ, որոք 

աշակերտներին կմղեն ուսումնական գործունեության։   

 

 

 

Գրականություն՝ 

Բ․  Նահապետյան,  Ա․ Աբրահամյան          Մաթեմատիկա 6 

Ս․ Հակոբյան, Ա․ Փոքրիկյան, Շ․ Ղազարյան         Ֆինանսական կրթության մեթոդական 

ձեռնարկ, մաթեմատիկա և հանրահաշիվ 

Է․ Այվազյան             Ուսուցման արդյունավետ տեխնոլոգիաներ 

 

 

         

  

 

 

  

 


